
Cwestiwn 1 – A ydych chi’n cytuno bod y Gorchymyn drafft yn adlewyrchu'r categorïau cofrestru ychwanegol arfaethedig ar gyfer ysgolion annibynnol yn gywir?

	Ydw
	☐
	Nac ydw
	 
	Ddim yn gwybod
	☐ 



Sylwadau ategol

	Er bod CGA yn croesawu ymestyn rheoleiddio i’r sector ysgolion annibynnol, hoffem godi nifer o bwyntiau yn gysylltiedig â’r cwestiwn hwn:

1. Mae’r pwynt a wnawn yma yn berthnasol i’r diffiniad o wasanaethau ar gyfer athrawon ysgolion annibynnol (Rhan 2 3(1)), gwasanaethau athrawon sefydliadau ôl-16 arbennig annibynnol (Rhan 6(1)) a’r gwaith penodedig ar gyfer athrawon ysgol (diwygiad i baragraff 17(1) Rheoliadau 2015)

Yn hanesyddol, os bydd athro cymwysedig yn ymgymryd ag unrhyw elfen o’r gwaith penodedig (Rheoliad 17(1) 2015), mae cyflogwyr a chofrestreion wedi derbyn bod angen cofrestru gyda CGA. Er enghraifft, bydd rhai athrawon cyflenwi’n cyflwyno gwersi i ddisgyblion ond ni fyddant yn cynllunio ac yn paratoi (Rheoliadau 17 (1) (b) 2015); fodd bynnag, derbyniwyd erioed bod angen cofrestru gyda CGA os ymgymerir ag unrhyw un o elfennau’r gwaith penodedig.

Serch hynny, mae hyn ymhlyg yn Rheoliadau 2015 yn hytrach na bod yn hollol eglur ac, yn sgil ychwanegu (e) cyflawni’r uwch-rôl arwain...... at y rhestr gwasanaethau / gwaith penodedig, mae CGA yn pryderu y gallai cyflogwyr ac ymarferwyr ddadlau bod angen cofrestru dim ond os cyflawnir y cyfan o’r gwasanaethau, yn hytrach nag un neu fwy.

Mae CGA yn gwahodd Llywodraeth Cymru i ystyried hyn a ph’un a fyddai’n fuddiol ychwanegu geiriad pellach er mwyn osgoi amheuaeth bod angen i ymarferwr gofrestru gyda CGA, os yw’n cyflawni unrhyw un o’r gwasanaethau sydd wedi’u rhestru ym mhob un o’r tri chategori.

2. Mae CGA yn cytuno y dylid cynnwys pobl mewn rolau arwain sydd â chyfrifoldeb am arwain dysgu ac addysgu mewn ysgolion, ond nad oes o reidrwydd ganddynt ymrwymiad addysgu eu hunain, o fewn y gofyniad am gofrestru gyda CGA. Mae’r pwynt a wnawn yma yn berthnasol i ychwanegu (e) cyflawni’r uwch-rôl arwain o ran rheoli’r ysgol yn y diffiniad o wasanaethau ar gyfer athrawon ysgolion annibynnol (Rhan 2 3(1)), gwasanaethau athrawon Sefydliadau ôl-16 arbennig annibynnol (Rhan 3 6(1)) a’r gwaith penodedig ar gyfer athrawon ysgol (diwygiad i baragraff 17(1) Rheoliadau 2015) at y Gorchymyn.

Mae CGA yn pryderu bod yr ychwanegiad yn y Gorchymyn yn awgrymu mai dim ond y rhai sy’n gyfrifol yn gyffredinol am leoliad sy’n gorfod cofrestru. Mae potensial i hyn eithrio unrhyw aelod arall o staff sydd â chyfrifoldeb am arwain dysgu ac addysgu, ond sydd heb ymrwymiad addysgu ei hun, rhag gorfod cofrestru, er enghraifft dirprwy bennaeth neu bennaeth cynorthwyol. 

Mae CGA yn gofyn bod y disgrifiad o dan bob paragraff (Rhan 2 3(1 (e)); Rhan 3 6(1) (e); paragraff 17(1) (e) Rheoliadau 2015 yn cael eu diwygio i sicrhau bod yr holl staff perthnasol yn cael eu cynnwys.

3. Yn y Gorchymyn drafft, mae CGA yn nodi y bydd y rhai sydd wedi cofrestru yng nghategorïau’r athro ysgol annibynnol, athrawon sefydliadau ôl-16 arbennig annibynnol ac athrawon ysgol yn gymwys i ymgymryd â gwaith fel gweithiwr cymorth dysgu heb orfod cofrestru yn y categori ychwanegol ar gyfer staff cymorth dysgu.  

Mae hyn yn groes i’r gofynion cofrestru presennol lle y mae angen i ymarferwr gofrestru ym mhob categori ar gyfer y gwaith y mae’n ymgymryd ag ef.

Ni ymgynghorwyd ar hyn na’i drafod gyda CGA cyn ei gynnwys yn y Gorchymyn drafft. Nid yw Llywodraeth Cymru’n rhoi unrhyw gyfiawnhad ar gyfer hyn yn y dogfennau ymgynghori (gan gynnwys Datganiad y Gweinidog a’r Asesiad Effaith) ac, os caiff ei weithredu, bydd ganddo oblygiadau niweidiol sylweddol i waith rheoleiddio a chyllid CGA.    

Cyfeiriwch at ein sylwadau yng nghwestiwn 11 sy’n disgrifio’n fanwl y meysydd pryder sy’n berthnasol i bob un o’r tri chategori athrawon. 





Cwestiwn 2 – A ydych chi’n cytuno bod y Gorchymyn drafft yn cadarnhau'r gofyniad i bob pennaeth mewn ysgolion a gynhelir gofrestru?

	Ydw
	☐
	Nac ydw
	 
	Ddim yn gwybod
	☐ 



Sylwadau ategol

	Er bod y newid yn awgrymu’n glir ei bod yn ofynnol i benaethiaid gofrestru, mae CGA o’r farn y dylid gwneud diwygiadau pellach i’r disgrifiad o (e) cyflawni’r uwch-rôl arwain o ran rheoli’r ysgol ar gyfer ysgolion a gynhelir ac ysgolion annibynnol yn y Gorchymyn.

Fel yr amlinellir yn ein hymateb i Gwestiwn 1 (pwynt 2), dylid diwygio’r disgrifiad hwn i sicrhau bod yn rhaid i unrhyw weithiwr sy’n ymwneud ag arwain dysgu ac addysgu gofrestru, er enghraifft dirprwy bennaeth neu bennaeth cynorthwyol.




Cwestiwn 3 – A ydych chi’n cytuno bod y Gorchymyn drafft yn adlewyrchu'r diwygiadau arfaethedig ar gyfer y sector gwaith ieuenctid yn gywir?

	Ydw
	☐
	Nac ydw
	 
	Ddim yn gwybod
	☐ 



Sylwadau ategol

	O ran y gofynion am gofrestru dros dro i weithwyr ieuenctid a gweithwyr cymorth ieuenctid, y geiriau a ddefnyddir yw ‘…os yw’r person yn gweithio tuag at ennill un o’r cymwysterau penodedig…..’

Mae CGA yn awgrymu bod hyn yn amwys ac yn agored i’w ddehongli, gan nad yw’n amlinellu’n eglur y disgwyliad bod yn rhaid i unigolyn fod yn cyflawni’r canlynol er mwyn cael ei gofrestru dros dro:

1. astudio un o’r cymwysterau penodedig yn yr Atodlen berthnasol; a

2. bod mewn swydd lle mae’r rôl yn mynnu eu bod yn ymgymryd â gwasanaethau datblygu ieuenctid fel y’u diffinnir yng Ngorchymyn Cyngor y Gweithlu Addysg (Cofrestru Gweithwyr Ieuenctid, Gweithwyr Cymorth Ieuenctid ac Ymarferwyr Dysgu Seiliedig ar Waith) 2016 

Mae CGA yn gofyn i Llywodraeth Cymru ddiwygio’r testun yn y Gorchymyn fel ei fod yn eglur yn hyn o beth.





Cwestiwn 4 – A ydych chi’n cytuno bod y diwygiadau a wnaed i Atodlenni 1 a 2 i Orchymyn Cyngor y Gweithlu Addysg (Cofrestru Gweithwyr Ieuenctid, Gweithwyr Cymorth Ieuenctid ac Ymarferwyr Dysgu Seiliedig ar Waith) 2016 yn cyflwyno rhestr gywir o gymwysterau gweithwyr ieuenctid a gweithwyr cymorth ieuenctid (gan gynnwys cymwysterau cyfatebol ledled y DU a chymwysterau hanesyddol perthnasol)?

	Ydw
	☐
	Nac ydw
	 
	Ddim yn gwybod
	☐ 



Sylwadau ategol

	1. ETS Cymru sy’n gyfrifol, yng Nghymru, am gymeradwyo cymwysterau gwaith ieuenctid a nhw, felly, sydd yn y sefyllfa orau i ymateb i’r cwestiwn hwn. Gofynnwn fod y rhestr derfynol yn cael ei gwirio gyda ETS cyn gweithredu’r ddeddfwriaeth.

Fodd bynnag, mae CGA yn cynnig y sylwadau canlynol:
i. ni chyfeirir o gwbl at gymwysterau hanesyddol gweithwyr cymorth ieuenctid cyn 2015 ac mae angen cyfeirio atynt i sicrhau nad yw deiliaid cymwysterau o’r fath yn cael eu heithrio’n awtomatig rhag cofrestru; 
ii. nid oes unrhyw ddyddiadau’n gysylltiedig â’r cyfnod achredu wedi’u cynnwys, sy’n golygu bod ymarferwr yn gymwys i’w gofrestru os yw’n meddu ar gymhwyster a enwir yn yr Atodlen, ni waeth a oedd y cymhwyster wedi’i achredu ai peidio adeg cwblhau’r cymhwyster. Mae hyn yn bryder ac yn fwlch posibl sy’n tanseilio’r gofyniad i gofrestreion ddal cymhwyster cydnabyddedig gorfodol.
iii. nid yw cymhwyster yr MA Gweithio i Blant a Phobl Ifanc (Cymhwyso Cychwynnol ar gyfer Gwaith Ieuenctid) gan gynnwys y Diploma Ôl-raddedig Gweithio i Blant a Phobl Ifanc (Cymhwyso Cychwynnol ar gyfer Gwaith Ieuenctid) o Brifysgol De Cymru (PDC) wedi’i gynnwys yn yr atodlen bresennol nac yn yr atodlen newydd arfaethedig.

2. Mae Rhan 4 y Gorchymyn drafft yn cynnwys darpariaeth i CGA baratoi a chynnal rhestr o gymwysterau gweithwyr ieuenctid a hysbysu Gweinidogion Cymru yn flynyddol ynghylch p’un a oes angen newidiadau i Ran 1 Atodlen 1. Yna, bydd newidiadau’n amodol ar yr amser pan fydd ffenestr ddeddfwriaethol ar gael i Lywodraeth Cymru wneud y newidiadau i’r Atodlen.

Nid yw CGA yn ystyried bod hyn yn welliant gwirioneddol i’r sefyllfa bresennol, lle y gall CGA ond dderbyn ceisiadau i gofrestru gan weithwyr ieuenctid neu weithwyr cymorth ieuenctid sy’n dal un o’r cymwysterau a restrir yn Atodlen 1 neu 2. 

Bydd ymarferwyr o hyd yn gweithio gyda chymhwyster gwaith ieuenctid a gydnabyddir gan JNC nad yw wedi’i restru yn yr Atodlenni ac sy’n golygu felly nad ydynt yn gymwys i gofrestru. Mae’r risg ddiogelu hon yn parhau ac mae CGA yn annog Llywodraeth Cymru i ymrwymo i wneud y newid deddfwriaethol statudol angenrheidiol i dynnu’r Atodlenni o Orchymyn Cyngor y Gweithlu Addysg (Cofrestru Gweithwyr Ieuenctid, Gweithwyr Cymorth Ieuenctid ac Ymarferwyr Dysgu Seiliedig ar Waith) 2016, yr ymgynghorwyd arno yn ymgynghoriad mis Mawrth 2022 ar y Categorïau Cofrestru Newydd ar gyfer Cyngor y Gweithlu Addysg.

3. Nodwn y ddarpariaeth ‘arbed’ a’r dyddiad i’w gadarnhau ym mharagraff 11. Fodd bynnag, nid oes cadarnhad yn unman y bydd unrhyw ymarferwyr sydd wedi cofrestru ar ddyddiad X gyda chymhwyster lefel 2 yn anghymwys i gofrestru ar ôl dyddiad X a bydd eu henw’n cael ei dynnu o’r Gofrestr.

Mae CGA o’r farn y dylid diwygio’r testun yn Rhan 4 (11) y Gorchymyn i egluro’r pwynt hwnnw.

Dylid nodi hefyd fod pwerau CGA wrth ystyried achosion priodoldeb i ymarfer yn gysylltiedig â’r ymarferwyr hynny sydd wedi cofrestru ar hyn o bryd gyda CGA a, hefyd, y rhai nad ydynt efallai wedi cofrestru ar hyn o bryd ond yr oeddent wedi cofrestru yn flaenorol (Adran 27, Deddf Addysg (Cymru) 2014).  Os bydd cofrestreion yn mynd yn anghymwys i gofrestru o dan y ddarpariaeth newydd hon (Rhan 4(11)), ac yn cael eu tynnu o’r gofrestr, pe bai un ohonynt yn cael eu atgyfeirio i CGA, byddai hyn o fewn awdurdodaeth CGA o hyd.





Cwestiwn 5 – A ydych chi’n cytuno bod y Gorchymyn drafft yn adlewyrchu'r categorïau cofrestru newydd arfaethedig ar gyfer Sefydliadau Ôl-16 Arbennig Annibynnol yn gywir?

	Ydw
	☐
	Nac ydw
	 
	Ddim yn gwybod
	☐ 



Sylwadau ategol

	1. Cyfeiriwch at ein hymatebion i Gwestiwn 1 (paragraffau 1 a 2), sydd yr un mor berthnasol i Sefydliadau Ôl-16 Arbenigol yn gysylltiedig â:
a. y disgrifiad o’r gwasanaethau a’r angen i egluro bod angen i ymarferwr gofrestru gyda CGA hyd yn oed os un rhan yn unig o’r disgrifiad y mae’n ymgymryd ag ef, yn hytrach na’r cyfan 
b. diwygio geiriad y disgrifiad (e) cyflawni’r uwch-rôl arwain o ran rheoli’r ysgol 

2. Cyfeiriwch at Gwestiwn 11 o ran athrawon yn gallu ymgymryd â gwaith fel staff cymorth heb iddynt gofrestru yn y categori ychwanegol. Mae gan CGA bryderon mawr am gynnwys hyn yn y Gorchymyn drafft. Nodwch hefyd fod y geiriad ym mharagraff 8(2) yn anghywir fel y mae, gan ei fod yn cyfeirio at weithiwr cymorth dysgu yn hytrach nag at athro.

3. Mae’r holl gategorïau cofrestru presennol yn rhai unigol h.y. athro ysgol, gweithiwr cymorth dysgu ysgol, gweithiwr ieuenctid, ac mae’r categorïau newydd arfaethedig mewn ysgolion annibynnol yn unigol hefyd. Fodd bynnag, yn y Gorchymyn drafft o dan ysgolion annibynnol ôl-16, mae’r categori yn lluosog, hynny yw athrawon sefydliadau ôl-16. Mae CGA yn awgrymu newid hyn i ‘athro’ er cysondeb. 




Cwestiwn 6 – A ydych chi’n cytuno â'r strwythur ffioedd a chymhorthdal arfaethedig ar gyfer y categorïau cofrestru newydd arfaethedig? 

	Ydw
	
	Nac ydw
	☐ 
	Ddim yn gwybod
	☐ 



Sylwadau ategol

	1. Mae CGA yn cefnogi ychwanegu’r cofrestreion newydd o dan y strwythur ffioedd presennol gan fod hynny’n cynnig cysondeb ar draws pob grŵp cofrestreion. Mae’r cymhorthdal yn fater i Lywodraeth Cymru, nid CGA, nad yw tâl a thelerau ac amodau cyflogaeth yn rhan o’i gylch gwaith.    

Fodd bynnag, nodwn nad yw Llywodraeth Cymru’n bwriadu newid cyfanswm lefel ei gymhorthdal, sef £1 miliwn. Bydd hyn yn golygu bod y cymhorthdal fesul unigolyn yn parhau i ddisgyn; dyma fu’r achos ers ymestyn cofrestru i gynnwys grwpiau cofrestreion ychwanegol rhwng 2015 a 2017. 


2. Hoffai CGA gwestiynu nifer y cofrestreion posibl sy’n cael eu dyfynnu yn y Memorandwm Esboniadol a’r asesiad effaith (3,000).   

Nid yw’n glir a yw niferoedd staff ysgolion annibynnol (850 athro, 1,200 o staff cymorth) yn rhai gwirioneddol neu gyfwerth ag amser llawn (mae CGA yn cofrestru rhai gwirioneddol nid cyfwerth ag amser llawn). Yn ogystal, ni chydnabyddir bod ymarferwyr o’r grwpiau athrawon ysgol a staff cymorth dysgu eisoes wedi cofrestru gyda CGA. Rydym yn gwybod hefyd nad yw’r sector gwaith ieuenctid yn gallu mesur nifer ddisgwyliedig y cofrestreion newydd posibl mewn unrhyw fodd; mae’n gwbl anhysbys. 

Byddai rhagamcan Llywodraeth Cymru o nifer staff ysgolion annibynnol yn arwain at incwm ychwanegol o £56,250.  Dim ond rhyw 1,000 yn gyfan gwbl o gofrestreion gwaith ieuenctid cymwysedig sydd ar hyn o bryd, gyda thros 60% ohonynt yn talu’r ffi £15.  Mae CGA o’r farn fod y rhagamcan o 950 o gofrestreion ychwanegol o’r sector ieuenctid yn afrealistig (wedi’i gyfrifo o’r cyfanswm o 3,000 y cyfeirir atynt uchod llai’r 2,050 yn y sector annibynnol).

O ystyried bod ymarferwyr o’r sector ysgolion annibynnol eisoes yn cofrestru gyda CGA, mae’n rhagweld mai tua 700 o athrawon ysgol a 1,000 o staff cymorth dysgu, yn fwy tebygol, fydd nifer y cofrestreion ychwanegol. Yn y sector gwaith ieuenctid, mae CGA yn amcangyfrif tua 200 o gofrestreion gwaith ieuenctid ychwanegol (70 mewn gwaith ieuenctid, 130 o weithwyr cymorth ieuenctid). Ar sail cyfanswm y nifer ddisgwyliedig, mae CGA yn rhagweld incwm ychwanegol sy’n llai na £55,000 yn gyfan gwbl.  

O ystyried ei amcangyfrifon ei hun, mae CGA o’r farn bod yr incwm ychwanegol posibl cyfansymiol sydd wedi’i ddyfynnu yn y Memorandwm Esboniadol (£45,000 - £135,000) yn gamarweiniol.  

3. Yn y Memorandwm Esboniadol, mae paragraff 66 yn datgan bod disgwyl 18 gwrandawiad priodoldeb i ymarfer ychwanegol o ganlyniad i’r cynnydd mewn cofrestreion. Fodd bynnag, nid oes eglurhad ynghylch p’un a yw hyn yn ddisgwyliad blynyddol na sut y cafodd ei amcangyfrif. Mae CGA o’r farn bod 18 gwrandawiad y flwyddyn ymhell y tu hwnt i’r hyn y byddai’n ei ddisgwyl. 

Yn ychwanegol at y pwyntiau y mae CGA wedi’u hesbonio uchod o ran niferoedd cofrestru a gwrandawiadau, rhaid i CGA amlygu bod y newidiadau arfaethedig yn annhebygol o fod yn gost niwtral i CGA, yn groes i’r hyn y mae Llywodraeth Cymru wedi’i ddatgan. Mae ein gwaith achos priodoldeb i ymarfer yn cael ei arwain gan y galw a byddai 2 neu 3 achos y flwyddyn yn golygu y byddai’r gwaith hwn yn unig yn fwy na’r incwm ychwanegol o ffioedd.




Cwestiwn 7 – A ydych chi’n cytuno â'n dadansoddiad o effeithiau posibl y categorïau cofrestru newydd arfaethedig?

	Ydw
	☐
	Nac ydw
	 
	Ddim yn gwybod
	☐ 



Sylwadau ategol

	Hoffai CGA godi’r pwyntiau canlynol yn gysylltiedig â’r asesiad effaith:

1. Mae CGA yn cyfeirio at ei ymateb yng Nghwestiwn 6 yn gysylltiedig â niferoedd disgwyliedig o gofrestreion newydd, achosion priodoldeb i ymarfer ac effaith cost y categorïau cofrestreion ychwanegol. 
 
2. O dan ‘Cydweithredu’ yn yr asesiad effaith, dywed fod Llywodraeth Cymru a CGA wedi cysylltu â rhanddeiliaid yn uniongyrchol i roi gwybod iddynt am lansio’r ymgynghoriad a gwahodd ymatebion. Nid oedd CGA mewn sefyllfa i wneud hyn gan nad oedd yn gwybod yr union ddyddiad lansio tan ychydig cyn cyhoeddi’r ymgynghoriad ac nid oedd yn gyfarwydd â chynnwys llawn yr ymgynghoriad tan ar ôl iddo gael ei lansio.

3. Mae’r casgliad o fewn dogfen yr Asesiad Effaith (paragraff 3) yn delio â “Sut mae pobl y mae’r cynnig yn fwyaf tebygol o effeithio arnynt wedi ymwneud â’i ddatblygu?”. Dywed yr adran hon fod dros 300 o ymatebion wedi bod i’r ymgynghoriad cyntaf, a wnaeth ‘ein helpu i ail-lunio rhai o’r cynigion a sicrhau eu bod yn addas at eu diben ac yn deg’. 

Fodd bynnag, mae gan CGA bryderon am ddibynadwyedd rhai o’r canlyniadau o’r ymgynghoriad cyntaf, oherwydd o’r 338 ymateb a ddaeth i law, roedd 238 (70.4%) ohonynt yn ddienw a 53 (15.7%) ohonynt gan ddinasyddion preifat. Mae’r ymatebion hyn yn anarferol o uchel ar gyfer y math hwn o ymgynghoriad. 

4. Dywed yr adran olaf Sut bydd effaith y cynnig yn cael ei monitro a’i gwerthuso wrth iddo symud yn ei flaen a phan fydd yn dod i ben? y ‘bydd CGA yn parhau i fonitro nifer y cofrestreion’. Cyfeiriwn at ein hymatebion i gwestiynau 1, 5 ac 11 ynghylch y cynnig i athrawon ysgol mewn lleoliad allu ymgymryd â gwaith fel gweithiwr cymorth dysgu heb gofrestru yn y categori ar gyfer gweithiwr cymorth dysgu.  

Pe bai hwn yn cael ei ddeddfu, ni fyddwn yn gallu monitro niferoedd y cofrestreion ym mhob categori ac, felly, ni fyddwn yn gallu darparu gwybodaeth ddadansoddol i arweinwyr polisi er mwyn datblygu polisi yn y dyfodol.  

Mae ein hymateb i Gwestiwn 11 yn manylu ar bryderon CGA yn hyn o beth.

5. Yn berthnasol hefyd a heb ei ystyried yn yr asesiad effaith yw bod gweithwyr cymorth dysgu yn weithwyr proffesiynol gyda’i sgiliau eu hunain sy’n cyfrannu at ddysgu ac addysgu yng Nghymru ar wahân i athrawon ysgol. O dan rai amgylchiadau, gallai caniatáu i athrawon ymgymryd â gwaith staff cymorth heb gofrestru yn y categori staff cymorth danseilio statws proffesiynol staff cymorth yn eu rhinwedd eu hunain.

6. Ym mharagraff olaf adran olaf yr asesiad effaith, mae cyfeiriad at gynyddu’r categorïau cofrestru yng ngham 2 i bob gweithiwr ieuenctid. Mae angen i Lywodraeth Cymru gadarnhau bod hyn yn cynnwys gweithwyr ieuenctid a gweithwyr cymorth ieuenctid, yn hytrach na dim ond gweithwyr ieuenctid.





Cwestiwn 8 – A ydych chi’n meddwl bod unrhyw newidiadau eraill i'r ddeddfwriaeth sy'n gysylltiedig â chofrestru â Chyngor y Gweithlu Addysg y dylid eu hystyried?

	Ydw
	
	Nac ydw
	☐ 
	Ddim yn gwybod
	☐ 



Sylwadau ategol

	1. Mae Adran 26 (1) (b) a (6) (b) Rheoliadau Cyngor y Gweithlu Addysg (Prif Swyddogaethau) (Cymru) 2015 yn cyfeirio at aelodaeth a gweithdrefn Pwyllgorau yn gysylltiedig â gwaith achos priodoldeb i ymarfer CGA. Rhaid i bob Pwyllgor gynnwys un person cofrestredig o’r un categori o gofrestreion â’r sawl sydd gerbron CGA.

Oherwydd y bydd 11 categori cofrestru bellach, o dan ofynion presennol Adran 26, bydd angen i CGA recriwtio ymarferwyr o garfannau bach iawn posibl o gofrestreion i ystyried achosion sy’n dod i law yn gysylltiedig â chofrestreion yn y categorïau hynny yn unig.

O ystyried bod rolau’r Pwyllgor yn wirfoddol, bod rhaid i reolwyr llinell eu cefnogi er mwyn rhyddhau unigolion, a’r tebygolrwydd o wrthdaro pan fydd nifer y cyflogwyr yn arbennig o fach, mae’n debygol y bydd hi’n her i CGA reoleiddio’r grwpiau newydd gan ddefnyddio’r un drefn gyfansoddiadol. Yn wir, mae hyn eisoes yn anodd ar gyfer y categorïau cofrestru llai presennol, fel gweithwyr ieuenctid. 

Mae CGA yn awgrymu y dylai Rheoliadau Cyngor y Gweithlu Addysg (Prif Swyddogaethau) (Cymru) 2015 gael eu diwygio, yn debyg i baragraff 174 (8) Deddf Rheoleiddio ac Arolygu Gofal Cymdeithasol (Cymru) 2016, i ddileu’r disgrifiad o aelod berson cofrestredig a chynnwys cyfarwyddyd yn ei le y gall rheolau gweithdrefnau CGA ddarparu ar gyfer cyfansoddiad aelodau panel. Er enghraifft: Trwy reolau, gall CGA wneud darpariaeth arall ynghylch cyfansoddiad a gweithrediad paneli.  

Yna, byddai CGA yn cynnig diwygio’i reolau gweithdrefnau – Gweithdrefnau a Rheolau Disgyblu 2021 i ddweud:

Rhaid i Gyngor y Gweithlu Addysg sicrhau bod panel yn cynnwys aelod cofrestredig â phrofiad neu ddealltwriaeth o rôl y person cofrestredig y mae ei achos yn cael ei ystyried.

Yna, cyfrifoldeb swyddogion CGA fyddai cyfansoddi panel sy’n cynnwys aelod cofrestredig â’r profiad neu’r ddealltwriaeth briodol sy’n berthnasol i’r achos. Byddai hyn yn rhoi’r hyblygrwydd y bydd ei angen i reoleiddio ar draws yr 11 categori cofrestru ar wahân.

2. Yn y Memorandwm Esboniadol i’r Gorchymyn drafft, dywed paragraff 54: 
‘Nid oes opsiynau anneddfwriaethol eraill ymarferol ar gyfer cau’r bylchau diogelu hun. Roedd sefydlu CGA yn ymrwymiad y Rhaglen Lywodraethu, i sicrhau bod pob ymarferwr addysg yn rhan o gorff proffesiynol sy’n gosod ac yn cynnal safonau proffesiynol. Mae’r newid hwn yn adeiladu ar y ddeddfwriaeth honno ac ni ellir ei gyflawni heb y newidiadau deddfwriaethol hyn.’

Er eglurder, er bod gan CGA bwerau i ddatblygu Cod Ymddygiad ac Ymarfer Proffesiynol, yn wahanol i reoleiddwyr annibynnol eraill, nid oes ganddo gyfrifoldeb am osod y safonau proffesiynol ar gyfer y gweithlu y mae’n ei reoleiddio. 

Mae CGA (a’i ragflaenydd, Cyngor Addysgu Cyffredinol Cymru) wedi codi’r anghysondeb hwn yn gyson gyda Llywodraeth Cymru dros sawl blwyddyn. Ym mis Gorffennaf 2015, cyflwynodd Huw Lewis, y Gweinidog Addysg a Sgiliau (ar y pryd), bapur i’r Cabinet yn cyflwyno’r bwriad i CGA osod safonau proffesiynol fel rhan o drosglwyddo arfaethedig swyddogaethau i CGA. Cymeradwyodd y Cabinet y papur, ond hyd yn hyn, nid yw Llywodraeth Cymru wedi bwrw ymlaen â’r newid hwn.  

Rydym yn falch bod swyddogion Llywodraeth Cymru wedi ymrwymo i drafod hyn eto ym mis Hydref 2023. Wrth fwrw ymlaen â cham 2 y cynigion i gynyddu’r categorïau cofrestru mewn gwaith ieuenctid a staff yn y sector ôl-16, mae CGA yn awgrymu y byddai’n gyfle da i fynd i’r afael â’r anghysondeb hwn hefyd, gan fod y ddau ohonynt yn rhan o ymrwymiad y Rhaglen Lywodraethu.  





Cwestiwn 9 – Hoffem wybod eich barn ar yr effeithiau y byddai ein cynigion yn eu cael ar yr iaith Gymraeg, yn benodol ar gyfleoedd i bobl ddefnyddio'r Gymraeg, a pheidio â thrin y Gymraeg yn llai ffafriol na'r Saesneg.
 
Pa effeithiau y byddent yn eu cael, yn eich barn chi? Sut y gellid cynyddu'r effeithiau cadarnhaol a lliniaru'r effeithiau negyddol? 

[bookmark: _Hlk101887760]Sylwadau ategol

	Mae CGA yn sefydliad dwyieithog sy’n gwbl ymrwymedig i gydymffurfio â chategori pedwar Safonau’r Gymraeg. Mae hyn yn gofyn ein bod yn cydymffurfio â 148 o safonau’n ymwneud â darparu gwasanaethau, materion gweithredol, llunio polisïau a chadw cofnodion. Mae’r Cyngor yn monitro’i fod yn cydymffurfio â’r safonau ac yn cyhoeddi adroddiad blynyddol ar hynny. 

O ystyried ein hymrwymiad i ddarparu gwasanaeth dwyieithog, nid yw CGA o’r farn bod unrhyw rwystrau rhag bod unigolyn yn defnyddio’r Gymraeg pe bai’n dymuno gwneud hynny. 






Cwestiwn 10 – Eglurwch hefyd os gwelwch yn dda sut rydych chi’n credu y gallai'r cynigion gael eu llunio neu eu haddasu er mwyn sicrhau effeithiau cadarnhaol neu fwy o effeithiau cadarnhaol ar gyfleoedd i bobl ddefnyddio'r Gymraeg ac o ran sicrhau na chaiff y Gymraeg ei thrin yn llai ffafriol na'r Saesneg, ac atal unrhyw effeithiau andwyol ar gyfleoedd i bobl ddefnyddio'r Gymraeg ac o ran sicrhau na chaiff y Gymraeg ei thrin yn llai ffafriol na'r Saesneg. 

Sylwadau ategol

	Gweler ein hymateb i Gwestiwn 9





[bookmark: _Hlk101887801]Cwestiwn 11 – Rydym wedi gofyn nifer o gwestiynau penodol. Os hoffech dynnu ein sylw at unrhyw faterion cysylltiedig nad ydym wedi mynd i’r afael â nhw, gallwch ddefnyddio’r blwch isod i wneud hynny:

	O ystyried mai rôl CGA yw gweithredu’r ddeddfwriaeth fydd mewn grym, hoffem godi’r pwyntiau canlynol:

1. Fel y cyfeiriwyd ato yn ein hymateb i gwestiynau 1 a 5, mae gan CGA wrthwynebiad cryf i’r cynnig i ganiatáu i athrawon ysgol yn y sector annibynnol a’r sector a gynhelir ymgymryd â gwaith fel athro ysgol a gweithiwr cymorth dysgu heb gofrestru yn y ddau gategori.

Mae CGA yn dymuno pwysleisio mai’r rôl neu’r rolau y mae ymarferwr yn ymgymryd â nhw ddylai bennu’r gofyniad cofrestru ac y dylai ymarferwr gofrestru ym mhob categori cofrestru ar gyfer y gwaith y mae’n ymgymryd ag ef. Mae hyn yn egwyddor reoleiddio sefydledig ar draws pob proffesiwn arall.  

Ni ymgynghorwyd yn flaenorol â CGA ar y cynnig i ganiatáu i’r rhai sydd wedi cofrestru yn y categori athro ysgol weithio hefyd fel gweithiwr cymorth dysgu heb gofrestru yn y categori ychwanegol, na’i drafod gyda CGA, cyn ei gynnwys yn y Gorchymyn drafft. Nid yw Llywodraeth Cymru wedi cyflwyno cyfiawnhad dros y dull hwn yn nogfennau’r ymgynghoriad (gan gynnwys Datganiad y Gweinidog, y Memorandwm Esboniadol a’r asesiad effaith). 

Fel yr amlinellwyd yn ein hymateb i Gwestiwn 7, mae dull o’r fath yn tanseilio statws proffesiynol gweithwyr cymorth dysgu yn eu rhinwedd eu hunain. Mae ganddynt eu meysydd arbenigedd a’u sgiliau eu hunain e.e. AAA, cymorth un i un, sy’n cyfrannu at ddysgu ac addysgu yng Nghymru.  

Mae nifer o broblemau arwyddocaol i CGA os yw’r Gorchymyn sy’n dod yn ddeddf yn cynnwys y ddarpariaeth hon, gan gynnwys:

i. Os caiff gweithiwr cymorth dysgu ei atgyfeirio i CGA am resymau camymddygiad / anghymhwysedd / trosedd berthnasol o dan briodoldeb i ymarfer, ystyriwn ei weithredoedd fel gweithiwr cymorth dysgu. Rydym yn defnyddio’r safonau proffesiynol perthnasol fel rhan o’r ystyriaeth hon. 

Fodd bynnag, yn y dull hwn, os bydd y sawl sy’n cael ei atygfeirio i ni yn athro ysgol cofrestredig sy’n gweithio fel gweithiwr cymorth dysgu ysgol, byddem ond yn gallu gorfodi gorchymyn disgyblu (e.e. gorchymyn gwahardd) yn ei erbyn yn rhinwedd bod yn athro ysgol cofrestredig er ei fod yn gweithio fel gweithiwr cymorth a bod yr honiadau’n gysylltiedig â’i ymarfer yn hynny o beth. 

Byddai gwneud penderfyniad o’r fath yn anodd iawn i Bwyllgor Priodoldeb i Ymarfer ac awgrymwn fod potensial i’w herio’n gyfreithiol, gyda CGA yn destun adolygiad barnwrol o gyfreithlondeb gwneud penderfyniad o’r fath.

ii. Bydd hyn yn broblem benodol i achosion cymhwysedd, lle y mae’r safonau cymhwysedd ar gyfer athro ysgol a gweithiwr cymorth dysgu ysgol yn amrywio’n sylweddol.

iii. Os byddwn yn gwahardd neu’n atal dros dro athro ysgol sy’n gweithio fel gweithiwr cymorth dysgu ysgol o’r Gofrestr, gallem wneud hynny yn erbyn y categori athro ysgol yn unig. Fodd bynnag, gallai unigolyn o’r fath wneud cais yn syth wedyn i gofrestru fel gweithiwr cymorth dysgu ysgol, er mai fel gweithiwr cymorth yr ystyriwyd yr ymddygiad neu’r cymhwysedd. Mae hyn yn rhyfedd iawn, mae asesu bod ymgeisydd unigol o’r fath yn addas i’w gofrestru pan fydd eisoes yn destun gorchymyn disgyblu yn afreolaidd, ond ni fyddai dim i’w atal rhag gwneud cais.

iv. Ni fydd CGA yn gallu mesur nifer y staff cymorth sy’n gweithio yn y sector annibynnol neu’r sector a gynhelir os caiff hwn ei fabwysiadu. Rydym yn cyhoeddi swmp sylweddol o ddata yn flynyddol am y gweithlu addysg cyfan yng Nghymru ac mae arweinwyr polisi Llywodraeth Cymru yn gofyn yn aml i ni gynhyrchu dadansoddiad data ar gategorïau cofrestru penodol i gynorthwyo â meysydd fel cynllunio’r gweithlu ac asesu lefelau cadw.  

Nid yw’r Cyfrifiad Blynyddol o’r Gweithlu Ysgolion yn rhoi ateb i hyn oherwydd:
· mae’n tangyfrif ymarferwyr mewn ysgolion gan nad yw’n cynnwys cofrestreion cyflenwi na’r rhai mewn rolau peripatetig sy’n ymweld â nifer o ysgolion;
· mae’n giplun o ddiwrnod unigol a gymerir ar adeg benodol, tra bod data CGA yn ddata ‘amser real’;
· cofrestreion eu hunain sy’n darparu ac yn cynnal data CGA, ond staff gweinyddol mewn ysgolion sy’n llunio data’r Cyfrifiad Blynyddol o’r Gweithlu Ysgolion.

Rydym eisoes wedi nodi rhai tueddiadau arwyddocaol mewn data yn gysylltiedig â staff cymorth yn y sector a gynhelir, sydd wedi’u rhannu gydag arweinwyr polisi. Byddai’r cynnig hwn yn cyfyngu ar allu CGA i ddarparu gwybodaeth mor gyfoethog i gynorthwyo â datblygu polisi yn y dyfodol.

v. Lluniwyd swyddogaeth systemau a chronfa ddata bresennol CGA i ddisgwyl bod cofrestrai wedi’i gofrestru ym mhob categori ar gyfer y gwaith y mae’n ymgymryd ag ef.  

Bydd deddfu’r newid hwn yn gofyn bod CGA yn:
· gwneud newidiadau sylfaenol i strwythur sylfaenol cronfa ddata’r Gofrestr. Byddai hyn yn ddarn arwyddocaol a chostus o waith, y byddai angen ei bennu a’i ddatblygu gan gontractwr cronfa ddata allanol CGA. Yr amser datblygu ar gyfer gwneud newidiadau strwythurol mor sylfaenol yw 9-12 mis.
· gwneud newidiadau sylfaenol i’w broses gwneud cais i gofrestru ar-lein dros y we. Mae bron pob ymgeisydd yn gwneud cais i gofrestru gan ddefnyddio’r ffurflen ar-lein a byddai angen ailstrwythuro’r codio cyfrifiadurol wrth ei gwraidd yn llwyr i ddarparu ar gyfer y newid hwn.  Eto, byddai angen pennu hyn a’i ddatblygu gan gontractwr cronfa ddata allanol CGA a byddai gwneud y newidiadau’n destun cyfnod tebyg o 9-12 mis.
· ailysgrifennu ei holl ganllawiau cofrestru yn fewnol ac yn allanol (e.e. canllawiau i gyflogwyr) a chynnwys ei wefan.
· diwygio Rheolau Cofrestru 2017 a Gweithdrefnau a Rheolau Disgyblu 2021 CGA, ac ystyried a fydd angen ymgynghori â’r cyhoedd ar y newidiadau a wneir.
· ailysgrifennu pob dogfen berthnasol a chanllawiau aelodau panel yn gysylltiedig â gwaith priodoldeb i ymarfer CGA. 

Amcangyfrifir y bydd gwneud y newidiadau uchod yn costio rhwng £90,000 a £110,000 i CGA a byddai’n rhaid talu am hyn o incwm craidd CGA (ffioedd cofrestreion). Nid chyllidebwyd ar gyfer y gwariant sylweddol hwn. 


2. Yn y Memorandwm Esboniadol, dywed paragraff 13 ‘Budd ychwanegol y gofyniad am gofrestru yw y gall staff ar draws y sector addysg gael at amrywiaeth o adnoddau hyfforddi a datblygu a ddarperir trwy CGA.’  

O dan y pennawd ‘Beth rydym am ei newid?’ yn Natganiad y Gweinidog, dywed pwynt bwled 5, paragraff 15 ‘darparu mynediad at amrywiaeth o adnoddau hyfforddi a datblygu a ddarperir trwy CGA i staff ar draws y sector addysg’.

Mae’r ddau ddatganiad hyn yn gamarweiniol a gellid dehongli y byddai cofrestru gyda CGA yn darparu llawer mwy o gyfleoedd am Ddatblygiad Proffesiynol Parhaus (DPP) nag y maent yn eu cael ar hyn o bryd trwy eu hysgolion. Mae CGA wedi cael profiad o’r camddealltwriaeth hwn yn y gorffennol.

Nid dyma’r achos ac mae angen rheoli disgwyliadau o ran pa gyfleoedd hyfforddi a datblygu sydd ar gael trwy CGA. Mae’r ffioedd cofrestru gaiff CGA yn isel tu hwnt o gymharu â chyrff rheoleiddio eraill ac maent yn ei alluogi i ymgymryd â’i swyddogaethau craidd. Nid oes gallu i ariannu, o incwm ffioedd, lefelau sylweddol o DPP unigol ar gyfer dros 86,000 o gofrestreion (y nifer bresennol) tra byddant yn talu £15 neu £45 y pen, y flwyddyn.  

3. Mae CGA yn ceisio eglurhad ynghylch y pwyntiau canlynol nad yw’n amlwg o’r Gorchymyn na’r Nodyn Esboniadol:

i. O dan baragraff 36 Deddf Addysg (Cymru) 2014, mae’n ofynnol i gyflogwyr atgyfeirio person cofrestredig i CGA pan fyddant yn rhoi’r gorau i ddefnyddio gwasanaeth person cofrestredig neu gallent fod wedi rhoi’r gorau i ddefnyddio gwasanaethau’r person cofrestredig pe na bai’r person wedi rhoi’r gorau i ddarparu’r gwasanaethau hynny. Y seiliau ar gyfer atgyfeirio yw (a) ymddygiad proffesiynol annerbyniol; (b) anghymhwysedd proffesiynol; (c) euogfarn o drosedd berthnasol.

Mae CGA yn ceisio cadarnhad gan Lywodraeth Cymru bod pob cyflogwr sy’n berthnasol i’r categorïau cofrestru ychwanegol arfaethedig wedi’u cynnwys yn y gofyniad hwn ac wedi’u categoreiddio’n ‘gyflogwr perthnasol’ at ddibenion y Ddeddf.

ii. Mae Gorchymyn Cyngor y Gweithlu Addysg (Gorchmynion Atal Dros Dro Interim) (Swyddogaethau Ychwanegol) 2021 yn cynnwys darpariaeth i CGA weithredu er mwyn gwneud gorchymyn atal dros dro interim ynghylch person cofrestredig.

Y categorïau cofrestru y cyfeirir atynt yng Ngorchymyn 2021 yw’r rhai sy’n cael eu dehongli yn unol ag adran 9(3) Deddf 2014.  

Mae CGA yn ceisio cadarnhad gan Lywodraeth Cymru bod y categorïau cofrestru ychwanegol arfaethedig wedi’u cynnwys yn y pwerau a roddir i CGA o dan Orchymyn Cyngor y Gweithlu Addysg (Gorchmynion Atal Dros Dro Interim) (Swyddogaethau Ychwanegol) 2021 

iii. Mae Rheoliadau Cyngor y Gweithlu Addysg (Ffioedd Cofrestru) 2017 yn nodi’r lefelau ffioedd a’r gofyniad i gyflogwyr dynnu’r ffi gofrestru flynyddol o gyflog staff o fewn eu cyflogaeth y mae’n rhaid iddynt gofrestru.

Mae CGA yn nodi’r diwygiadau y cyfeirir atynt yn y Gorchymyn drafft i ychwanegu symiau’r ffioedd ar gyfer y categorïau ychwanegol. Fodd bynnag, mae CGA yn ceisio cadarnhad gan Lywodraeth Cymru ynghylch y pwynt hwn a chadarnhad y bydd cyflogwyr y categorïau cofrestru ychwanegol arfaethedig yn cael eu cynnwys o fewn y gofyniad statudol i dynnu’r ffi oddi wrth eu gweithwyr sydd wedi cofrestru gyda CGA.

4. Dywed Paragraff 9 y ddogfen ymgynghori ‘Fel sy'n wir am bob proffesiwn arall a reoleiddir, gall unigolion sydd wedi'u cofrestru â'r Cyngor ddangos eu bod yn rhan o broffesiwn sy'n uchel ei statws a'i barch, gyda gofynion mynediad penodol a disgwyliadau o ran ymddygiad a chymhwysedd.’ 

Mae CGA o’r farn bod y datganiad hwn yn gamarweiniol am ei fod yn awgrymu bod gofynion cofrestru lleiaf ar gyfer pob categori cofrestru gyda CGA, er nad yw hynny’n wir.  

Mae CGA yn cynnal asesiad o addasrwydd ymgeisydd i ymuno â’r Gofrestr o ran unrhyw ddatganiad a wna ynghylch unrhyw ymddygiad neu faterion cymhwysedd blaenorol.  Fodd bynnag, dim ond ar gyfer 3 o’r 7 grŵp cofrestru presennol y mae’n rhaid cael cymhwyster lleiaf er mwyn bod yn gymwys i wneud cais i gofrestru. Mae hyn i’r gwrthwyneb i’r hyn a welir mewn proffesiynau eraill sy’n cael eu rheoleiddio, pan fydd gweithwyr proffesiynol fel arfer yn meddu ar gymwysterau penodol, neu’n gweithio tuag atynt, gan fod hyn yn ofyniad cofrestru.  

Ni fydd gofynion cymwysterau gofynnol yn sail i’r pedwar categori cofrestru newydd y mae Llywodraeth Cymru’n eu cynnig.

5. Pan ymgynghorodd Llywodraeth Cymru ar ehangu rheoleiddio’r gweithlu addysg ym mis Mawrth 20222, dywedodd y ddogfen ymgynghori mai diben hyn oedd:
· atgyfnerthu'r mesurau diogelu 
· sicrhau cydraddoldeb i'r rhai sy'n gweithio mewn rolau tebyg 
· sicrhau lefel o broffesiynoldeb ym mhob rhan o'r sector addysg 
· pennu ymddygiadau disgwyliedig ar gyfer y sectorau 
· sicrhau y gall staff ym mhob rhan o'r sector addysg fanteisio ar amrywiaeth o adnoddau datblygu a hyfforddiant a ddarperir drwy CGA 
· rhoi llwybr i unigolion neu sefydliadau godi pryderon a sicrhau yr ymchwilir i'r pryderon hynny'n annibynnol 

      Roedd yr ymgynghoriad yn cwmpasu:
· staff addysgu a gweithwyr cymorth dysgu mewn ysgolion annibynnol 
· y rhai sy'n gweithio mewn sefydliadau addysg bellach arbenigol, a elwir hefyd yn sefydliadau ôl-16 arbennig annibynnol 
· ymarferwyr sy'n cyflwyno darpariaeth dysgu oedolion yn y gymuned ar gyfer neu ar ran awdurdod lleol 
· y rhai sydd ond yn cyflwyno cyrsiau addysg uwch mewn sefydliadau addysg bellach 
· darparwyr dysgu seiliedig ar waith a ariennir yn gyhoeddus ond na chânt eu hariannu'n uniongyrchol gan Lywodraeth Cymru i gyflwyno rhaglenni prentisiaeth 
· Penaethiaid ac uwch arweinwyr (gan gynnwys Prif Swyddogion Gweithredol) mewn rolau nad ydynt yn cynnwys addysgu mewn sefydliadau ôl-16 ac ymarferwyr dysgu seiliedig ar waith.
· gweithwyr ieuenctid a gweithwyr cymorth ieuenctid cymwysedig a chyflogedig sy'n gweithio ym mhob lleoliad.
· gweithwyr ieuenctid a gweithwyr cymorth ieuenctid cyflogedig, ond sydd heb gymhwyso 
· gweithwyr ieuenctid a gweithwyr cymorth ieuenctid mewn cyflogaeth â thal sydd heb gymhwyso, ond sy’n astudio ar gyfer cymhwyster gwaith ieuenctid 
· cynigiwyd hefyd ddileu’r Atodlen o gymwysterau ieuenctid penodol o Orchymyn 2016, ei diweddaru a’i dalyn  rhywle arall fel y gall pawb sydd â’r gallu i’w diweddaru’n rheolaidd gael ati’n hawdd.

Mae CGA yn siomedig mai dim ond 4 o’r 10 cynnig uchod y mae’r Gorchymyn newydd yn bwrw ymlaen â nhw ac ni fydd cydraddoldeb i broffesiynau na chau bylchau diogelu a nodwyd yn cael eu cyflawni’n llawn yn ystod cam cyntaf ehangu rheoleiddio.

Yn y Memorandwm Esboniadol, dywed paragraff 53 ‘Trwy wneud y diwygiadau arfaethedig, bydd Llywodraeth Cymru’n gallu mynd i’r afael ag argymhellion y Comisiynydd Plant, IICSA a’r Bwrdd Ieuenctid Interim.’ Fodd bynnag, byddai CGA yn dweud nad yw hyn yn gywir.  

Er bod CGA yn croesawu datganiad ysgrifenedig y Gweinidog a’i ymrwymiad i fwrw ymlaen â cham 2, ni roddwyd unrhyw amserlen ar gyfer y gwaith hwn. Mae CGA yn ceisio eglurhad ynghylch hyn ac mae’n dymuno datgan ei ymrwymiad i weithio gyda swyddogion a rhanddeiliaid i fynd i’r afael â’r risgiau diogelu a nodwyd yn flaenorol, sydd heb eu datrys, fel mater o flaenoriaeth.

6. Mae’r ddogfen ymgynghori wedi dweud mai pryder nad yw’r diffiniad o waith ieuenctid mewn deddfwriaeth bresennol yn gywir yw’r rheswm pam na fwriedir bwrw ymlaen â chofrestru gweithwyr ieuenctid a gweithwyr cymorth ieuenctid cyflogedig, ond sydd heb gymhwyso, ac eir i’r afael â hyn yng ngham 2.

Hoffai CGA amlygu nad yw’r diffiniad wedi bod yn broblem wrth gofrestru gweithlu cymwysedig presennol y sector ieuenctid ac y gallai fod wedi’i gymhwyso yn yr un ffordd yn union i weithwyr ieuenctid / gweithwyr cymorth ieuenctid cyflogedig sydd heb gymhwyso, gan gau bwlch diogelu clir.

Fodd bynnag, mae CGA yn deall bod y sector gwaith ieuenctid yn awgrymu y dylid diwygio’r diffiniad i adlewyrchu’r termau a ddefnyddir yn gyffredin yn y sector a bod rhanddeiliaid allweddol yn deall yn gwbl glir beth yw gwaith ieuenctid a sut y caiff ei gyflwyno (amlinellir hyn yn Gwaith Ieuenctid yng Nghymru: Egwyddorion a Dibenion, yn y Safonau Galwedigaethol Cenedlaethol ar gyfer Gwaith Ieuenctid, ac yn Strategaeth Gwaith Ieuenctid Cymru).  

O ystyried bod y Gorchymyn drafft wedi cynnwys diwygiadau eraill i egluro rhannau o is-ddeddfwriaeth bresennol, nid yw CGA yn deall pam na ellid fod wedi cyflawni’r un peth gyda’r diffiniad o wasanaethau ieuenctid, gan olygu na fyddai wedi bod angen peri oedi i gofrestru gweithwyr cyflogedig sydd heb gymhwyso.    

Mae’r amwysedd yn codi yn sgil sefydlu p’un a yw sefydliad yn cyflwyno gwaith ieuenctid, yn hytrach na dim ond yn gweithio gyda phobl ifanc ond nid yn unol â’r Egwyddorion a’r Dibenion. CGA fyddai wedi bod yn gyfrifol am ddelio â’r amwysedd hwnnw, gan weithio gydag unigolion a sefydliadau yn uniongyrchol.  

Mae’n hanfodol nad oes unrhyw oedi pellach o ran cofrestru gweithwyr cyflogedig sydd heb gymhwyso yng ngham 2. 

